
Tiranë, më 22 Shtator 2026 

Nga: Grupi Nismëtar për zhvillimin e referendumit të përgjithshëm për 

shfuqizimin e Ligjit nr. 21/2024, “Për disa shtesa dhe ndryshime në Ligjin 

nr. 81/2017, ‘Për zonat e mbrojtura’”, regjistruar në përputhje me 

legjislacionin shqiptar me Vendimin nr. 50, datë 20.08.2026, të Komisionerit 

Shtetëror të Zgjedhjeve. 

Drejtuar: Deputetëve të Kuvendit të Republikës së Shqipërisë. 

Lënda: Kërkesë për miratimin e projektligjit “Për shfuqizimin e Ligjit nr. 21/2024 

‘Për disa shtesa dhe ndryshime në Ligjin nr. 81/2017 ‘Për zonat e 

mbrojtura’”. 

Të Nderuar Deputetë të Kuvendit të Republikës së Shqipërisë, 

Ne, Grupi Nismëtar për zhvillimin e referendumit të përgjithshëm për shfuqizimin e Ligjit nr. 

21/2024, “Për disa shtesa dhe ndryshime në Ligjin nr. 81/2017, ‘Për zonat e mbrojtura’” (“Ligji 

nr. 21/2024”), Ju drejtohemi zyrtarisht në cilësine tuaj si deputet i Kuvendit të Republikës së 

Shqipërisë, në prag të votimit që pritet të zhvillohet së shpejti në seancë plenare lidhur me këtë 

projektligj. 

Zonat e mbrojtura janë pasuria jonë e përbashkët kombëtare, identiteti ynë dhe trashëgimia që 

kemi detyrimin ta ruajmë të paprekur për t’ua dorëzuar të plotë brezave që vijnë. Nga Vjosa te 

Butrinti, nga Prespa te Rrjolli, nga laguna e Nartës në Lumin Bunë, këto territore nuk janë thjesht 

pasuri natyrore, ato janë themeli mbi të cilin ndërtohet e ardhmja ekonomike, mjedisore dhe 

shpirtërore e vendit. 

Miratimi i Ligjit nr. 21/2024 nga legjislatura e kaluar e ka vendosur në rrezik këtë pasuri, duke i 

hapur rrugë, nëpërmjet konceptit të “turizmit të ekselencës” dhe formulimeve të nenit 33, 

ndërtimit të infrastrukturës turistike dhe ndërhyrjeve masive brenda territoreve që deri dje 

gëzonin statusin më të lartë mbrojtjeje. Pasoja e parë e këtij ligji është tashmë e prekshme: fillimi 

i punimeve dhe i projekteve turistike në zonën e mbrojtur Pishë Poro–Nartë. 

Po ashtu, ky ligj ka vendosur në rrezik aspiratën tonë kombëtare për ta parë Shqipërinë vend 

anëtar të Bashkimit Evropian. Vetë Pozicioni i Përbashkët i Komisionit Evropian mbi 

Grupkapitullin e Katërt, “Agjenda e Gjelbër dhe Lidhshmëria e Qëndrueshme”, e vendos 

përafrimin me acquis-in mjedisor dhe zbatimin real të tij si kusht për përparimin e negociatave. 

Vetë Parlamenti Evropian i ka bërë thirrje publikisht Qeverisë shqiptare për një moratorium 

ndërtimesh në zonat e mbrojtura. Të votosh kundër shfuqizimit të Ligjit nr. 21/2024 do të thotë 

të votosh kundër rrugës evropiane të vendit, pikërisht në momentin kur Shqipëria synon të mbyllë 

kapitujt e mbetur të negociatave. 

Të Nderuar Deputetë, 

Seanca në të cilën do të zhvillohet votimi për miratimin e projektligjit “Për shfuqizimin e Ligjit 

nr. 21/2024 ‘Për disa shtesa dhe ndryshime në Ligjin nr. 81/2017 ‘Për zonat e mbrojtura’” është 

një seancë me rëndësi kombëtare. Në këtë seancë nuk do të votohet vetëm për një projektligj, 

por do të vendoset çfarë ju dëshironi të trashëgoni tek brezat që vijnë dhe fati i rrugëtimit 

evropian të Shqipërisë. 

Në kushtet kur prej 115 ditësh qytetarët shqiptarë kanë shprehur revoltën e tyre të përbashkët në 

“Revolucionin e Flamingove”, ndër të tjera, për mbrojtjen e natyrës si pasuri e përbashkët, kjo 

lëvizje qytetare e gjatë dhe paqësore dëshmon një konsensus shoqëror që tejkalon çdo ndarje 

politike: shqiptarët nuk pranojnë që zonat e mbrojtura t’i shërbejnë interesave private në dëm të 

interesit të përbashkët publik.  

Ky është, pra, momenti kur zëri i qytetarëve dhe vullneti i deputetëve mund të bashkohen. 

Miratimi i projektligjit për shfuqizimin e Ligjit nr. 21/2024 nuk kërkon asgjë tjetër përveçse 

rikthimin e rregullave të qarta e mbrojtëse që ekzistonin përpara ndryshimeve të vitit 2024. 

Prandaj, ju ftojmë që, si përfaqësues të popullit shqiptar, të votoni në favor të miratimit të këtij 

projektligji, jo si anëtarë të një partie politike apo legjislature, por për natyrën e Shqipërisë, për 

shëndetin tonë, për të ardhmen evropiane të vendit, dhe për brezat që do të na gjykojnë sipas asaj 

çfarë zgjodhëm t’u lëmë trashëgim. 

Mbetemi në dispozicion për çdo informacion apo dokumentacion shtesë që mund t’ju nevojitet. 

Me konsideratë, 

Grupi Nismëtar 


